
shrIshAradeshakavacham

શ્રીશારદેશકવચ

શ્રીગણેશાય નમઃ ।
દેવ્યુવાચ ।
કવચં શારદેશસ્ય કૃપયા બ્રૂહિ શઙ્કર ।
શિવ ઉવાચ ।
કવચસ્યાસ્ય ગણકો ઢુણ્ઢિસમુદ્ભવઃ  ।
ગઁ બીજં પ્રણવશ્શક્તિસ્સ્વાહાવૈ કીલકં સ્મૃતમ્ ।
ન્યાસધ્યાનાદયસ્સર્વે મન્ત્રવત્પરિકીર્તિતાઃ   ।
રમેશઃ પૂર્વતઃ પાતુ વહ્નિકોણે રમાવતુ॥ ૧॥
દક્ષિણે પાતુ માં શમ્ભુઃ નૈરૃત્યાં ગિરિનન્દિની ।
પશ્ચિમે પાતુ માં માયે વાયવ્યાં રતિસુન્દરી॥ ૨।
ઉત્તરે પાતુ માં બ્રહ્મા રૌદ્રાયાં તુ સરસ્વતી ।
આકાશે પુષ્ટિવિઘ્નેશઃ પાતુ માં પુષ્ટિસંયુતઃ॥ ૩॥
પાતાલે મૂષકઃ પાતુ ચતુર્બ્રહ્મસ્વરૂપવાન્ ।
એવં દશદિશો રક્ષેત્ પઞ્ચૈકાકૃતિધારકઃ ॥ ૪॥
શિખાયાં ગુણપઃ પાતુ ગુણાધારસ્વરૂપવાન્ ।
મૂર્ધાનં પાતુ મે શ્વેતઃ સુધામૂર્તિર્નિરન્તરમ્    ॥ ૫॥
વિદ્યેશ્વરઃ ભાલદેશં ભ્રૂમધ્યં જ્ઞાનદાયકઃ ।
શ્રવણૌ મણિકર્ણીશો મહાનન્દઃ કપોલયોઃ॥ ૬॥
દન્તાન્મે સ્થૂલદન્તોઽવ્યાત્ જિહ્વાં વાગીશ્વરીપતિઃ ।
ઓષ્ઠૌ મે પાતુ પીયૂષદાયકો વિષ્ણુપૂજિતઃ॥ ૭॥
ચિબુકં પ્રતિવાદિમુખસ્તમ્ભકરોઽવતુ ।
કણ્ઠં વિષનાશકોઽવ્યાત્ વક્ષો મે શૂર્પકર્ણકઃ॥ ૮॥
પઞ્ચપ્રાણાન્સદા પાતુ મૃતસઞ્જીવિનીપતિઃ ।

દૌર્ભાગ્યનાશકસ્સ્કન્ધૌ બાહૂ મે યક્ષિણીપતિઃ॥૯॥
ઊરૂ ઉદારગણપો લિઙ્ગં  મે સૃષ્ટિલિઙ્ગકઃ  ।
અણ્ડં બીજગણેશોઽવ્યાદ્ગુદં વિઘ્નવિનાશકઃ॥ ૧૦॥
પૃષ્ઠં મેરુધનુષ્પાણિઃ જાનુની મે જયપ્રદઃ ।
જઙ્ઘાયુગ્મં  ર્હસ્વજઙ્ઘો  પાદૌ મૃત્યુવિનાશકઃ॥ ૧૧॥
સર્વાઙ્ગાણિ  શારદેશઃ પાતુમાં વિઘ્નનાશકઃ ।
દિવાવ્યાન્નવનીતેશો રાત્રાવાજ્ઞાગણેશ્વરઃ॥ ૧૨॥
અટવ્યાં પર્વતાગ્રેવા ગમનાગમનાદિષુ ।
દશબાહુધરઃ પાતુ ભાર્યાન્મે શારદેશ્વરઃ॥ ૧૩॥
પુત્રાન્પુત્રીર્ગુરૂન્ભૃત્યાન્ પાતુમાં મુદ્ગરાયુધઃ ।
ધિયં વિદ્યાં ધનં ગેહં પાતુ પીયૂષવિગ્રહઃ॥ ૧૪॥
સર્વદા માં સદા પાતુ જ્ઞાનમણ્ડપસંસ્થિતઃ ।
ભૂર્જપત્રે લિખિત્વેદં યઃ કણ્ઠે ધારયેન્નરઃ॥ ૧૫॥
ન ભયં જાયતે તસ્ય ગ્રહરોગપિશાચતઃ ।
ય ઇદં કવચં પુણ્યં મહારોગનિવારકમ્॥ ૧૬॥
અપમૃત્યુહરં સૌખ્યદાયકં ભક્તિપૂર્વકમ્ ।
પ્રાતઃકાલે ચ મધ્યાહ્ને સાયઙ્કાલેઽથવા॥ ૧૭॥
ઉષઃકાલે ચ સઙ્ગ્રામકાલે  શયનકાલકે ।
પ્રવાસે ચ પઠેદ્ભક્ત્યા ધ્યાત્વા ચ શારદાપતિમ્॥ ૧૮॥
સર્વત્ર સુખમાપ્નોતિ ગુણેશેન સુરક્ષિતઃ ।
મૃત્યુરોગહરં ચૈતત્ પઠનીયં વિશેષતઃ॥ ૧૯॥
રાજાનો વશ્યતાં યાન્તિ રિપુનો યાન્તિ દાસ્યતામ્ ।
મન્ત્રાસ્સિધ્યન્તિ ગાણેશાઃ પઠનાદસ્ય વર્મણઃ॥ ૨૦॥
ઇદં કવચમજ્ઞાત્વા યો ભજેચ્છારદાપતિમ્ ।
નચ સિદ્ધિમવાપ્નોતિ મૂડો વર્ષસહસ્રકૈઃ॥ ૨૧॥
શારદાગણનાથસ્ય ભક્તેન ભાવપૂર્વકમ્ ।
નિત્યં જપ્યમિદં શ્રેષ્ઠં કવચં સર્વસિદ્ધિદમ્॥ ૨૨॥

2 sanskritdocuments.org



શ્રીશારદેશકવચ

નિત્યં જપપરો ભક્તો ધર્માર્થકામમોક્ષકાન્ ।
વિદ્યાં મેધાં શ્રિયં બુદ્ધિં  યશઃ કીર્તિમવાપ્યચ  ॥ ૨૩॥
ઇહ ભુક્તાખિલાન્ભોગાનન્તે સ્વાનન્દમાપ્નુયાત્ ।
॥ ઇતિ શ્રીવિનાયકતન્ત્રે શારદેશકવચં સમ્પૂર્ણમ્॥

